
Umsögn Fagráðs landlæknis um geðrækt

Fagfólk sem situr í fagráði landlæknisembættisins um geðrækt hefur kynnt sér ofangreint 
frumvarp og vill gera eftirfarandi athugasemdir:

Frumvarpið gerir ráð fyrir verulegum breytingum á fyrirkomulagi þess hvernig ákvarðanir 
um styrki úr lýðheilsusjóð verði teknar. Í stað þess að fagfólk starfandi á mismunandi 
sviðum geðheilbrigðis komi að ákvarðanatöku er áætlað að færa ákvörðunarvaldið til 
ráðherra sem tekur ákvarðanir um styrki byggt á ráðgefandi áliti nýrrar stjórnar 
lýðheilsusjóðs sem einungis verður skipuð fulltrúum frá ráðuneyti, landlæknisembætti og 
Háskóla Íslands. Markmiðið er að þetta muni miða að auknu gagnsæi við ráðstöfun opinbers 
fjár, sem í sjálfu sér er gott og gilt, en spurning hvort þetta er heppilegasta eða eina leiðin til 
að stuðla að því markmiði.

Breytingin þýðir að fagráðin munu missa hlutverk sitt og því væntanlega leggjast alfarið af. 
Við teljum þetta vera miður þar sem þarna mun hverfa samstarfsvettvangur lýðheilsusjóðs 
við starfandi fagfólk og bein tenging við það sem efst er á baugi í hverjum málaflokki, fagi 
eða starfsstöðvum. Sömuleiðis tapast mikilvægt samband og samráð við grasrótina. 
Fulltrúar fagráða hafa lagt mikla vinnu í lestur umsókna og við teljum að upplýsingar frá 
þeim og álit sé mjög dýrmætt við mat umsókna.

E f stjórn lýðheilsusjóðs verður aðeins skipuð þeim þremur fulltrúum sem frumvarpið gerir 
ráð fyrir er hætt við að ákvarðanir um styrki verði byggðar á mun þrengri grunni en nú er 
og muni síður taka tillit til þess sem er að gerast í málaflokknum. Það teljum við ekki 
heillavænlega þróun enda hefur núverandi fyrirkomulag stuðlað að því að samþykkt 
verkefni endurspegli þann fjölbreytileika sem er að finna í málaflokknum.

Skilja má á frumvarpinu að í raun eigi ákvörðunarvald um styrkveitingar að vera á hendi 
ráðherra en ekki lýðheilsustjórnar og að niðurstaða faglegs mats hinnar nýju 
lýðheilsustjórnar verði einungis ráðgefandi. Það gæti þýtt að ef ráðherra hverju sinni hefði 
tilteknar áherslur eða áhuga á tilteknum málaflokki væri hætta á að óháð gæðum verkefna 
fengju slík verkefni framgang umfram önnur. Það er mikilvægt að tryggja að ávallt séu 
fagleg sjónarmið ráðandi um ákvörðun styrkja og að þar til bært fagfólk komi að mati 
umsókna.

